
ਵਾਫ਼ਰ: ਵਾਧੂ

ਰਾਸ਼ਨ ਵਾਫ਼ਰ ਥਿਆ ਪਿਐ, ਕੇ ਕਰਾਏਂ।

(ਰਾਸ਼ਨ ਵਾਧੂ ਬਚਿਆ ਪਿਆ ਹੈ, ਕੀ ਕਰੀਏ) 

ਵਿਅੰਮ: ਜਣੇਪਾ

ਵਿਅੰਮ ਪਿਛੂੰ ਸਵਾ ਮਾਂਹ ਪਰਹੇਜ਼ ਗਾਰ ਰਵ੍ਹੀਦੈ।

(ਜਣੇਪੇ ਬਾਦ ਸਵਾ ਮਹੀਨਾ ਪਰਹੇਜ਼ ਰਖਣਾ ਹੁੰਦੈ) 

ਵਿਆਈ: ਜਣੇਪੇ ਵਿਚ

ਏਕਾ ਮਾਈ ਜੁਗਤ ਵਿਆਈ ਸਿਸ਼ਟੀ ਪਈ ਜਣੇ।

(ਇਕੋ ਕੁਦਰਤ ਹੈ ਜੋ ਜਣੇਪੇ ਦੇ ਨੇਮ ਨਾਲ ਸੰਸਾਰ ਜਮਾਵੇ) 

ਵਿਆਂਦੜ/ਵਿਹਾਂਦੜ: ਲਾੜਾ-ਲਾੜੀ

ਵਿਆਂਦੜਾਂ/ਵਿਹਾਂਦੜਾਂ ਕੂੰ ਬੁੱਢੀ ਮਾਈ ਦੀਆਂ ਸਤਰੱਖਾਂ।

(ਲਾੜੇ-ਲਾੜੀ ਨੂੰ ਅੰਮਾਂ ਵਲੋਂ ਸਤ ਸੁਰੱਖਿਆਵਾਂ ਦੀ ਅਸੀਸ) 

ਵਿਸ/ਵਿੱਖ: ਭਰੋਸਾ ਕਰਨਾ/ਜ਼ਹਿਰ

ਵਿਸ ਗਿਆ ਤਾਂ ਠੱਗਿਆ ਗਿਆ, ਇਹ ਗੰਦਲਾਂ ਵਿਸ/ਵਿਖ ਭਰੀਆਂ ਨੇ।

(ਭਰੋਸਾ ਕੀਤਾ ਤੇ ਠੱਗਿਆ ਗਿਆ, ਇਹ ਤ੍ਰਿਸ਼ਨਾਵਾਂ ਜ਼ਹਿਰੀਲੀਆਂ ਨੇ) 

ਵਿਸਰ/ਵਿਸਾਰ: ਭੁਲ ਜਾਣਾ/ਭੁਲਾ ਦੇਣਾ

ਡੇਵਣ ਵਾਲੇ ਕੂੰ ਡੇਵਣਾ ਵਿਸਰਦੈ, ਘਿਨਣ ਵਾਲਾ ਨਾ ਵਿਸਾਰੇ।

(ਦੇਣਦਾਰ ਨੂੰ ਦੇਣਾ ਭੁਲਦੈ, ਲੈਣੇਦਾਰ ਨਾ ਭੁਲਾਵੇ) 

ਵਿਸਾਹ: ਇਤਬਾਰ

ਅੱਜ ਕਲ ਕੈਂਹਦਾ ਕੋਈ ਵਿਸਾਹ ਨਹੀਂ, ਠੱਗ ਬਹੂੰ ਹਿਨ।

(ਅੱਜ ਕੱਲ ਕਿਸੇ ਦਾ ਕੋਈ ਭਰੋਸਾ ਨਹੀਂ, ਬੜੇ ਠੱਗ ਨੇ) 

ਵਿਹਾਜਣਾ: ਖ੍ਰੀਦਣਾ

ਕੇ ਲੰਙਾ ਉੱਠ ਵਿਹਾਜ ਘਿਨਾਏਂ, ਮੁਖ਼ਤ ਦਾ ਹੇ।

(ਕੀ ਲੰਗੜਾ ਉੱਠ ਖ੍ਰੀਦ ਲਿਆਂਦਾ ਈ, ਮੁਫ਼ਤ ਮਿਲਿਆ ਹੈ) 

ਵਿਹਾਂਦੜ: ਲਾੜਾ, ਲਾੜੀ-ਦੇਖੋ-'ਵਿਆਂਦੜ' 

ਵਿਕਾਰ: ਗੁਨਾਹ

ਵਿਕਾਰਾਂ ਬੱਧੀ ਹਯਾਤੀ ਗੁਲੀਂਦੀ ਹੇ ਬੈਹਸ਼ਤ।

(ਗੁਨਾਹਾਂ ਭਰੀ ਉਮਰ, ਹੁਣ ਸੁਰਗ ਭਾਲਦੀ ਹੈ) 

ਵਿਗੋਚਾ: ਪ੍ਰੇਸ਼ਾਨੀ

ਤੂ ਕੇ ਵਿਗੋਚਾ ਲਾਇਐ, ਕੰਮ ਕੂ ਗਿਐ, ਵਲ ਆਸੀ।

(ਤੈਂ ਕੀ ਪ੍ਰੇਸ਼ਾਨੀ ਲਾਈ ਹੈ, ਕੰਮ ਨੂੰ ਗਿਐ, ਮੁੜ ਆਊ) 

ਵਿਛੁੰਨੇ: ਵੈਰਾਗੇ

ਪੁੱਤਰ ਟੋਰ ਵਿਛੁੰਨੇ ਟਬਰ, ਤਾਰੇ ਗਿਣਿਨ ਰਾਹੀਂ। 

(ਪੁੱਤਾਂ ਨੂੰ ਤੋਰ ਕੇ ਵੈਰਾਗੇ ਟੱਬਰ, ਰਾਤਾਂ ਦੇ ਤਾਰੇ ਪਏ ਗਿਣਨ)

